
Framsýning í Listaglugganum
Fleiri av Føroya fremstu listafólkum sýna fram á 
Serframsýning í Listaglugganum á ólavsøku. Har 
er møguleiki at síggja verk eftir Ingálv av Reyni, 
Steffan Danielsen, Sigrun Gunnarsdóttir, Zacharis 
Heinesen, Eyðun av Reyni, Tórbjørn Olsen og øðrum. 
Hetta er ein møguleiki, ið eigur at troytast, tí tað er 
ikki á hvørjum degi, at vit hava høvi at síggja so 
nógv, ymisk og dygdargóð verk á sama staði.

Tíð og stað: Dr. Jacobsens gøta 15. 27.-29. juli.

Kappróðurin
Kappróður á ólavsøka er líka so 
sjálvsagt sum amen í kirkjuni. Fyri mong er als ikki 
talan um nakra ólavsøku, uttan at hava verið til 
kappróður. Hóast vinnararnir í flestu róðrunum so 
at siga eru komnir upp á pláss, er spenningur eftir. 
Eitt Føroyameistaraheiti er lítið vert uttan sigra 
á tjóðarhátíð okkara, so lítið er at ivast í, at hvør 
einasta manning setur føtur í spenni og gevur alt 
seinastu stívliga 900 metrarnar, sum skulu rógvast 
í ár.
Tíð og stað: Eystaravág. 28. juli kl. 15.00.

Ó-festivalurin
Alternativið til gomlu Ólavsøkukon­
sertina, Ó-festivalurin, bjóðar spennandi bólkar 
yvir tríggjar dagar kring høvuðsstaðin. Konsertin 
í fjør var tónlistarliga ein av teimum frægu, men 
konseptið í ár fríkst og so er bara at vóna, at fólk 
taka undir við tí. Ein stór konsert tann 27. og so 
fleiri smáar næstu dagarnar. The Dreams, sum er 
við at leggja seinastu hond á nýggjastvu fløguna, er 
høvuðsnavnið. Talan verður um teirra einastu kon­
sert í Føroyum í summar. Umframt tað telur festi­
valurin alt frá fólkakæru Páll Finnur Páll til Faroe5 
didduna Vígdis, sum nú roynir seg á egnum beinum 
og tungu dreingirnar í Hamferð. Stutt sagt okkurt 
til ein og hvønn.
Tíð og stað: Skálatrøð og kring býin. 27.-29. juli.

Ólavsøkukabarettin
Árliga kabarettin er eitt must. Fyrireikararnir hava 

lovað at halda seg omanfyri beltið, og annars geva 
politiska apparatinum av at vita. Talan verður um 
politiska satiru heldur enn pissilingar og naknar 
reyvar, siga tey seks handan ársins kabarett. Og 
við Riu Tórgarð sum leikstjóra og Hjálmari Dam og 
Rúnu Mortensen millum leikararnar á pallinum, 
kann tað ikki ganga heilt galið.
Tíð og stað: Sjónleikarahúsið. 27.-31. Juli.

Ævintýraferðin
Tann síðsta av sínum 
slag, hava skapararnir av 
Ævintýraferðini boðað 
frá. Tíverri! Seinastu 
sjey árini hava teir báðir 
Búi Dam og Dánjal á 
Neystabø fortalt, sungið, 
spælt og dansað seg inn 
í hjørtuni á børnum og 
vaksnum. Rúmdargrísurin, 
Paraply Harry og Grækaris 
Grashøvd eru fólkaogn, 
og í ár legst Gartnarin 
Gregor aftrat mongu 
festligu figurunum á 
Ævintýraferðini. Sum altíð 
hava teir báðir eitt fólk aftrat 
sær á ferðini. Hesaferð er tað 
Sámal Blak, sum hevur skapt 
pallmyndina og eitt serstakt 
univers. 
Tíð og stað: Tjóðpallur 
Føroya. 27.-29. juli.

Lagt til rættis: Rólant Waag Dam

HETTA MÁST 
TÚ FARA TIL
Í kvøld verður hol sett á ársins ólavsøku við frumsýning 

av ólavsøkukabarettini og Ó-festivalinum á Skálatrøð. 

Næstu dagarnar verður høvuðsstaður okkara karmur 

um tjóðarhátíðina, sum vit fagna við spæla, sangi, 

dansi og undirhaldi. Hvat og hvussu tú gert, er sjálvsagt 

upp til tín, men vit koma við hesum viðmælum


